
Монгол Улсын Их Хурлын 8 дахь удаагийн сонгуулиар байгуулагдсан 
Улсын Их Хурлын анхдугаар чуулганы Төрийн байгуулалтын байнгын хорооны 2020 оны 7 дугаар сарын 02-ны өдөр /Пүрэв гараг/-ийн 
хуралдааны товч тэмдэглэл


Улсын Их Хурлын гишүүн Н.Энхболд ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 11 гишүүн ирж, 57.9 хувийн ирцтэйгээр хуралдаан 9 цаг 14 минутад Төрийн ордны “Жанжин Д.Сүхбаатар” танхимд эхлэв. 

Тасалсан: А.Адъяасүрэн, С.Батболд, Л.Оюун-Эрдэнэ, Д.Сумъяабазар.  


Нэг.Монгол Улсын Ерөнхий сайдыг томилох тухай
Хэлэлцэж буй асуудалтай холбогдуулан Улсын  Их Хурлын гишүүн, нэр дэвшигч У.Хүрэлсүх, Ерөнхийлөгчийн Тамгын газрын дарга Ө.Шижир нар оролцов.
Хуралдаанд Улсын Их Хурлын Тамгын газрын Ерөнхий нарийн бичгийн дарга Л.Өлзийсайхан, Хууль, эрх зүйн хэлтсийн дарга Э.Түвшинжаргал, Төрийн байгуулалтын байнгын хорооны ажлын албаны ахлах зөвлөх Ж.Бямбадулам, зөвлөх Б.Хатантуул, референт Б.Золбоо, Л.Мөнхчимэг, Хэвлэл мэдээлэл, олон нийттэй харилцах хэлтсийн ахлах референт Ш.Содномжамц нар байлцав.


Монгол Улсын Ерөнхий сайдыг томилох тухай Монгол Улсын Ерөнхийлөгчийн саналыг Ерөнхийлөгчийн Тамгын газрын дарга Ө.Шижир танилцуулав.

Танилцуулгатай холбогдуулан Улсын Их Хурлын гишүүдээс асуулт гараагүй болно.

Улсын Их Хурлын гишүүн Н.Энхболд санал хураалтыг гар өргөж явуулъя гэсэн горимын санал гаргав.

Н.Энхболд: Улсын Их Хурлын гишүүн Н.Энхболдын гаргасан горимын саналыг дэмжье гэсэн санал хураалт явуулъя.

Зөвшөөрсөн:         12
Татгалзсан:
         1

Бүгд:

       13

92.3 хувийн саналаар горимын санал дэмжигдлээ.

Н.Энхболд: Монгол Улсын Ерөнхий сайдаар Ухнаагийн Хүрэлсүхийг томилох саналыг дэмжье гэсэн санал хураалт явуулъя.
Зөвшөөрсөн:         12
Татгалзсан:
         1

Бүгд:

       13

92.3 хувийн саналаар дэмжигдлээ.
Байнгын хорооноос гарах санал, дүгнэлтийг Улсын Их Хурлын гишүүн Н.Энхболд Улсын Их Хурлын чуулганы нэгдсэн хуралдаанд танилцуулахаар тогтов.



Уг асуудлыг 9 цаг 20 минутад хэлэлцэж дуусав.

Хоёр.Улсын Их Хурлын гишүүний халдашгүй байдлын дэд хорооны бүрэлдэхүүний тухай
Хуралдаанд Улсын Их Хурлын Тамгын газрын Ерөнхий нарийн бичгийн дарга Л.Өлзийсайхан, Хууль, эрх зүйн хэлтсийн дарга Э.Түвшинжаргал, Төрийн байгуулалтын байнгын хорооны ажлын албаны ахлах зөвлөх Ж.Бямбадулам, зөвлөх Б.Хатантуул, референт Б.Золбоо, Л.Мөнхчимэг нар байлцав.

Улсын Их Хурлын гишүүний халдашгүй байдлын дэд хорооны бүрэлдэхүүний талаар Улсын Их Хурал дахь Монгол Ардын намын бүлгээс ирүүлсэн саналыг Улсын Их Хурлын гишүүн, Улсын Их Хурал дахь Монгол Ардын намын бүлгийн дарга Д.Тогтохсүрэн танилцуулав.

Танилцуулгатай холбогдуулан Улсын Их Хурлын гишүүдээс асуулт гараагүй болно.

Н.Энхболд: Улсын Их Хурлын гишүүний халдашгүй байдлын дэд хороог Улсын Их Хурлын гишүүн Н.Энхболд, С.Батболд, Б.Бат-Эрдэнэ, С.Бямбацогт, Ц.Мөнх-Оргил нарын бүрэлдэхүүнтэйгээр байгуулахыг дэмжье гэсэн санал хураалт явуулъя.

Зөвшөөрсөн:         14
Татгалзсан:
         0

Бүгд:

       14

100 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн С.Бямбацогт Улсын Их Хурлын чуулганы нэгдсэн хуралдаанд танилцуулахаар тогтов.


Хуралдаан 12 минут үргэлжилж, 19 гишүүнээс 14 гишүүн ирж, 73.7 хувийн ирцтэйгээр 9 цаг 26 минутад өндөрлөв.  

Тэмдэглэлтэй танилцсан:

УЛСЫН ИХ ХУРЛЫН 

ГИШҮҮН






Н.ЭНХБОЛД

 Тэмдэглэл хөтөлсөн:

 ПРОТОКОЛЫН АЛБАНЫ 
 
 ШИНЖЭЭЧ






П.ОЮУНГЭРЭЛ

МОНГОЛ УЛСЫН ИХ ХУРЛЫН 8 ДАХЬ УДААГИЙН СОНГУУЛИАР БАЙГУУЛАГДСАН УЛСЫН ИХ ХУРЛЫН ТӨРИЙН БАЙГУУЛАЛТЫН БАЙНГЫН ХОРООНЫ 2020 ОНЫ 7 ДУГААР САРЫН 02-НЫ ӨДӨР /ПҮРЭВ ГАРАГ/-ИЙН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Н.Энхболд: Байнгын хорооны гишүүдийн өглөөний амрыг эрье. Ирц бүрдсэн байна. 11 хүнээр. Байнгын хорооныхоо хуралдааныг эхэлье.
Өнөөдрийн Байнгын хорооны хуралдаанаар дараах асуудлуудыг хэлэлцэнэ.

1. Монгол Улсын Ерөнхий сайдыг томилох тухай санал байна

2. Улсын Их Хурлын гишүүний халдашгүй байдлын дэд хорооны бүрэлдэхүүний тухай асуудал ярьцгаана.

Ийм 2 асуудал төлөвлөөд байна. Хэлэлцэх асуудалтай холбогдуулж саналтай гишүүн байна уу. Алга байна.

Хэлэлцэх асуудалдаа оръё.

Монгол Улсын Ерөнхий сайдыг томилох тухай саналыг хэлэлцье.

 Улсын Их Хурлын чуулганы дэгийн тухай хуулийн 28.1-д Монгол Улсын Үндсэн хуулийн 39 дүгээр зүйлийн 2 дахь хэсэгт заасны дагуу нэр дэвшүүлсэн хүнийг Ерөнхий сайдаар томилох саналыг Ерөнхийлөгч Улсын Их Хуралд оруулснаас хойш Төрийн байгуулалтын байнгын хороо ажлын 3 өдрийн дотор хуралдаанаар хэлэлцэж, санал, дүгнэлтээ  гаргах ёстой.

Ингээд Монгол Улсын Ерөнхий сайдаар томилох тухай саналыг Ерөнхийлөгчийн Тамгын газар Ө.Шижир танилцуулна. Шижир даргыг урьж байна.
Ө.Шижир: Баярлалаа. Байнгын хорооны дарга, эрхэм гишүүд ээ, Монгол Улсын Их Хурлын 2020 оны ээлжит сонгуулийн дүнгээр олонхын суудал авсан Монгол Ардын нам Ухнаагийн Хүрэлсүхийг Монгол Улсын Ерөнхий сайдаар нэр дэвшүүлэн 2020 оны 7 дугаар сарын 01-ний өдөр Монгол Улсын Ерөнхийлөгчид өргөн мэдүүллээ.

Монгол Улсын Үндсэн хуулийн 39 дүгээр зүйлийн 2 дахь хэсэгт заасны дагуу Монгол Улсын Ерөнхийлөгч, Ухнаагийн Хүрэлсүхийг Монгол Улсын Ерөнхий сайдаар томилох саналыг Улсын Их Хуралд оруулж байна.

Ухнаагийн Хүрэлсүх нь 1968 онд Улаанбаатар хотын Сүхбаатар дүүрэгт төрсөн. 52 настай. 

1985 онд Нийслэлийн 10 жилийн 2 дугаар дунд сургууль, 1989 онд Батлан хамгаалахын их сургуулийг Улс төр судлаач мэргэжлээр, 1994 онд Төрийн захиргаа, удирдлагын хөгжлийн институтыг Төрийн удирдлагын арга зүйч мэргэжлээр, 2000 онд Монгол Улсын Их сургуулийн Хууль зүйн дээд сургуулийг эрх зүйч мэргэжлээр тус тус төгссөн байна.

Нэгдсэн Үндэстний байгууллагын  манлайлагч, төрийн түшээ өргөмжлөлт, бэлтгэл хурандаа цолтой. Ам бүл 4.

Ухнаагийн Хүрэлсүх нь 1989-1990 онд Монголын Ардын армийн 152 дугаар ангид Улс төрийн орлогч, 1991-1994 онд МАХН-ын төв хороонд улс төрийн ажилтан, 1994-1996 онд Улсын Их Хурал дахь МАХН-ын бүлгийн ажлын албанд зөвлөх, 1996-1997 онд МАХН-ын Залуучууд, хөгжил төвийн ерөнхий захирал, 1997-1999 онд МАСЗХ-ны Ерөнхийлөгч, 1999-2000 онд Улсын Их Хурал дахь МАХН-ын бүлгийн ажлын албанд Нийгмийн бодлогын зөвлөх, 2000-2005 онд МАСЗХ-ны Ерөнхийлөгч, 2000-2007 онд МАХН-ын Удирдах зөвлөлийн гишүүн, 2000-2004 онд Улсын Их Хурлын гишүүн, 2004-2008 онд Улсын Их Хурлын гишүүн, 2004-2006 онд Засгийн газрын гишүүн, Онцгой байдлын асуудал эрхэлсэн Монгол Улсын сайд, 2006-2008 онд Засгийн газрын гишүүн, Мэргэжлийн хяналтын асуудал эрхэлсэн Монгол Улсын сайд, 2007 оноос Монгол Зүүний хүчний холбооны Ерөнхийлөгч, 2008-2012 онд МАН-ын Ерөнхий нарийн бичгийн дарга, 2012-2013 онд Улсын Их Хурлын гишүүн, 2014-2015 онд Монгол Улсын Шадар сайд, 2016-2017 онд Монгол Улсын Шадар сайдаар ажилласан бөгөөд 2017 оноос Монгол Улсын Ерөнхий сайд, МАН-ын дарга, 2020 оноос Улсын Их Хурлын гишүүнээр тус тус ажиллаж байна.
Ухнаагийн Хүрэлсүхийг Монгол Улсын Ерөнхий сайдаар томилох саналыг хэлэлцэн шийдвэрлэхийг Та бүхнээс хүсэж байна. Анхаарал тавьсанд баярлалаа.
Н.Энхболд: Шижир даргад баярлалаа. Байнгын хорооны гишүүдээс Ерөнхийлөгчийн санал болон нэр дэвшигчтэй холбогдуулж асуулт асуух гишүүд байвал нэрээ өгье. 
Байхгүй байна. 
Дэгийн дагуу саналтай холбогдуулаад үг хэлж болно, гишүүд. Үг хэлэх гишүүн байна уу. 

Үг хэлэх гишүүн байхгүй байна.


Тэгвэл Ухнаагийн Хүрэлсүхийг Монгол Улсын Ерөнхий сайдаар томилуулах тухай саналыг дэмжье гэсэн томьёоллоор санал хураана.


Дэгээр бол цахимаар эсхүл гар өргөж хурааж болно. Одоохондоо цахим зарим зүйлүүд жигдрээгүй байх шиг байна. Тийм учраас би хуралдаан даргалагчийн зүгээс гараа өргөж саналаа хураая гэсэн дэгийн санал гаргаж байна. Горимын саналаар санал хураая.

13 гишүүнээс 12 дэмжиж байна. Ингээд горимын саналаа дэмжлээ.


Одоо Ухнаагийн Хүрэлсүхийг Монгол Улсын Ерөнхий сайдаар томилуулах саналыг дэмжье гэсэн томьёоллоор саналаа хураая. Гараа өргөж хураана.


13-аас 12 гишүүн дэмжиж байна. 
           Ингээд Байнгын хорооны санал, дүгнэлт гарна. Санал, дүгнэлтийг би чуулганы нэгдсэн хуралдаанд өөрөө танилцуулчихъя. 


Ерөнхий сайдаар томилох тухай асуудлыг хэлэлцэж дууслаа. Байнгын хорооноос дэмжлэг авсан Ухнаагийн Хүрэлсүх танд Байнгын хорооныхоо гишүүдийн өмнөөс баяр хүргэж, ажилд нь амжилт хүсье.

Дараагийн асуудалдаа оръё.

Улсын Их Хурлын гишүүний халдашгүй байдлын дэд хорооны бүрэлдэхүүний тухай асуудлыг хэлэлцэх ёстой.

Би Их Хурлын тухай хуулиас танилцуулъя. 28.1-д Байнгын хорооны бүрэлдэхүүнд дараах дэд хороог байгуулж болно гээд Төрийн байгуулалтын байнгын хороонд Ёс зүйн, нутгийн удирдлагын, Улсын Их Хурлын гишүүний халдашгүй байдлын, сонгогчийн нэрсийн жагсаалт бүртгэлийн хяналтын дэд хороо байдаг. Мөн Улсын Их Хурлын гишүүний халдашгүй байдлын дэд хороо нь Улсын Их Хурал түүний гишүүний бүрэн эрхтэй холбогдсон асуудлыг хэлэлцдэг.
Халдашгүй байдлын дэд хороо Улсын Их Хуралд хамгийн олон удаа сонгогдсон 5 гишүүнээс бүрддэг. Хуулиараа. Энэ дэд хороогоор Их Хурлыг хугацаанаас нь өмнө тараах, гишүүний бүрэн эрхийг түдгэлзүүлэх, эгүүлэн татах асуудлаар хуульд заасан эрх бүхий байгуулллага, албан тушаалтнаас Их Хуралд санал ирүүлбэл түүнийг судалж, санал, дүгнэлт гаргаад Байнгын хороо нэгдсэн чуулганд танилцуулдаг ийм дэгтэй.

Дэд хорооны бүрэлдэхүүний тухай асуудлыг харьяалах Байнгын хорооны хуралдаанаар урьдчилан хэлэлцдэг. Нэгдсэн хуралдаан, Байнгын хорооны гаргасан санал, дүгнэлтийг үндэслээд дэд хорооны бүрэлдэхүүнийг баталж тогтоол гаргадаг ийм дэгтэй. 
Их Хурлын гишүүний халдашгүй байдлын дэд хорооны бүрэлдэхүүний талаар Ардын намын бүлгээс санал ирсэн байгаа. Тогтохсүрэн даргыг саналаа танилцуулахыг хүсье.

Д.Тогтохсүрэн: Баярлалаа. Байнгын хорооны гишүүдийнхээ өглөөний амгаланг айлтгая. Халдашгүй байдлын дэд хороо бол Төрийн байгуулалтын байнгын хорооны харьяанд байдаг боловч хуулиараа гишүүдийн асуудлыг хариуцдаг. Дээр нь Улсын Их Хурлын тухай хуулиараа сонгогдсон дарааллаараа ордог ийм дэд хороо байгаа. Тийм учраас сонгогдсон дарааллаар нь 5 гишүүний бүрэлдэхүүнтэй байя. Өмнө нь ер нь 5 гишүүний бүрэлдэхүүнтэй байж ирсэн юм байна лээ.   
Энэ зарчмынхаа дагуу 5 гишүүний бүрэлдэхүүнтэй. Энэ 5 гишүүн нь сонгогдсон дарааллаараа байя. Ер нь энэ удаагийн Улсын Их Хуралд 6 сонгогдсон гишүүн 1 байгаа. Тийм учраас Нямаагийн Энхболд гишүүнийг оруулъя гэж байгаа. 5 удаа Улсын Их Хурлын гишүүнээр сонгогдсон 2 гишүүн байгаа. С.Батболд гишүүн, Б.Бат-Эрдэнэ гишүүн 2. Энэ 2 орно. 4 удаа сонгогдсон нийт 8 гишүүн байгаа. Энэ дотроо зарим нь Их Хурлын дарга, зарим нь Ерөнхий сайд болсон. Ингээд гишүүд дотроосоо ярилцаж байгаад У.Мөнх-Оргил гишүүн, С.Бямбацогт гишүүн нарыг халдашгүй байдлын дэд хорооны гишүүнээр ажиллуулъя гэсэн ийм саналыг хүргүүлж байгаа юм.

4 сонгогдсон цөөнхийн гишүүн бол байхгүй байгаа юм. Бие даагч гишүүн Алтанхуяг гишүүн 4 сонгогдсон. Бид өөрт нь хүсэлт тавьсан юм. Та парламентын туршлагатай гишүүн, Ерөнхий сайдаар ажиллаж байсан хүний хувьд энэ дэд хороонд орж ажиллаач ээ гэж хүсэлт тавьсан. Өөрөө татгалзаад байгаа юм. Тийм учраас энэ 5 гишүүний нэрийг халдашгүй байдлын дэд хорооны гишүүнээр байгуулах энэ саналаа хүргүүлж байгаа юм аа. Баярлалаа.

Н.Энхболд: За баярлалаа. Саяны гарсан саналтай холбогдуулаад асуулт асуух гишүүн байна уу. Байхгүй байна. Үг хэлэх гишүүн байна уу. Байхгүй байна.

Гишүүд асуулт асууж, үг хэлж дууслаа.

Санал хураалт явуулна. Түрүүчийн горимоор явчихъя тийм ээ.
Санал хураалт хийнэ. Улсын Их Хурлын гишүүний халдашгүй байдлын дэд хороог Улсын Их Хурлын гишүүн Н.Энхболд, С.Батболд, Б.Бат-Эрдэнэ, С.Бямбацогт, Ц.Мөнх-Оргил нарын бүрэлдэхүүнтэйгээр байгуулахыг дэмжье гэсэн томьёоллоор санал хураая. Санал хураалт.

Хуралдаанд оролцсон 14 гишүүн саналыг 100 хувиар дэмжлээ.
Тогтоолын төсөл уншиж танилцуулъя. 

Монгол Улсын Их Хурлын тогтоол. Улсын Их Хурлын гишүүний халдашгүй байдлын дэд хорооны бүрэлдэхүүний тухай. 

Монгол Улсын Их Хурлын тухай хуулийн 17 дугаар зүйлийн 17.3.5 дахь заалт, 28 дугаар зүйлийн 28.1.3 дахь заалт, Монгол Улсын Их Хурлын чуулганы хуралдааны дэгийн тухай хуулийн 26 дугаар зүйлийн 26.3 дахь хэсгийг тус тус үндэслэн Монгол Улсын Их Хурлаас ТОГТООХ нь:

Улсын Их Хурлын гишүүний халдашгүй байдлын дэд хороог дараах бүрэлдэхүүнтэйгээр байгуулсугай.

1.Нямаагийн Энхболд

2.Сүхбаатарын Батболд

3.Бадмаанямбуугийн Бат-Эрдэнэ

4.Сандагийн Бямбацогт

5.Цэндийн Мөнх-Оргил
Ингээд дагаж мөрдөх хугацааг нь энэ дээр заана.
Ийм тогтоолын төслийг Улсын Их Хуралд оруулахаар гишүүд санал нэгтэй дэмжлээ.

Их Хурлын гишүүний халдашгүй байдлын дэд хорооны бүрэлдэхүүний тухай асуудлыг хэлэлцэж дууслаа.

Чуулганы нэгдсэн хуралдаанд Их Хурлын гишүүн Бямбацогт танилцуулъя.

Өнөөдрийн Байнгын хороогоор хэлэлцэх асуудал дууссан тул хуралдаан хаасныг мэдэгдье.

Гишүүддээ баярлалаа.

Ирц бас дутуу байна шүү, өнөөдөр. Ажлын алба, Байнгын хорооны гишүүдэд анхааруулаарай. Эхнээсээ хуралд ийм байдалтай оролцож болохгүй шүү.

Дууны бичлэгээс буулгасан: 

ПРОТОКОЛЫН АЛБАНЫ 

ШИНЖЭЭЧ

